
NUTQ O‘STIRISHDA YOZMA 
ISHLARDAN FOYDALANISHGA 
OID PEDAGOGIK SHART-
SHAROITLAR

Sharipova Sarvinoz Sayid qizi
Alisher Navoiy nomidagi
Toshkent davlat o‘zbek tili va adabiyoti universiteti 
3-bosqich tayanch doktoranti

Annotatsiya: Ushbu maqolada yozma nutqni rivojlantirishda biror mavzu yuzasidan nafaqat ijodiy tafakkur yuritish, balki 
allaqachon o‘qilgan yoki og‘zaki tarzda eshittirilgan matnlar ustida ishlash, ularni qayta talqin qilish hamda aynan shu 
matn asosida mustaqil fikr bildirish imkoniyatini shakllantirish muhim ahamiyatga ega ekanligi haqida so‘z boradi. Bunday 
faoliyat o‘quvchiga tayyor matn bilan ishlash, undan tayanch sifatida foydalanib yozma ijod yaratish, dalil va mulohazala-
rini mustaqil ifodalash imkonini beradi. O‘quvchilarning yozma nutqi va savodxonlik darajasini oshirishda ular ustida 
ishlaydigan matnlarni grammatik va semantik jihatdan mos holda tanlash hal qiluvchi omildir. Matn tanlashda murakkablik 
darajasi, til materialining soddaligi yoki ko‘p qatlamliligi, muallif uslubining o‘quvchi yoshiga va bilim salohiyatiga mosligi, 
shuningdek, maqsadli kompetensiyalarni (tahlil, talqin, qayta tuzish) rivojlantirishga xizmat qilishi e’tiborga olinadi.

Kalit so‘zlar: nutqiy kompetensiya, ijodiy yozma ish, ilmiy tafakkur, yozma nutq, mustqil fikrlash, matnning mazmuni, 
bayon, garammatika.
Abstract: This article discusses the importance of not only creative thinking on a topic, but also working on texts that have 
already been read or heard orally, reinterpreting them, and forming the ability to express an independent opinion on the 
basis of this text. Such activities allow the student to work with a ready-made text, use it as a basis to create written work, 
and independently express their arguments and opinions. The decisive factor in improving the level of written speech and 
literacy of students is the selection of grammatically and semantically appropriate texts for their work. When choosing 
a text, the level of complexity, the simplicity or multi-layeredness of the language material, the suitability of the author’s 
style to the age and cognitive potential of the student, as well as the development of targeted competensies (analysis, 
interpretation, restructuring) are taken into account.

Key words: speaking competence, creative writing, scientific thinking, written speech, independent thinking, content of 
the text, statement, grammar.
Аннотация: В данной статье рассматривается важность не только творческого мышления по теме, но и работы 
с уже прочитанными или услышанными в устной форме текстами, их переосмысления и формирования умения 
выскаывать самостоятельное мнение на основе этого текста. Такая деятельрость позволяет учащемуся рабо-
тать с готовым текстом, использовать его в качестве основы для создания письменных работ, самостоятельно 
высказывать свои аргументы и мнения. Решающим фактором повышения уровня письменной речи и грамотности 
учащихся является подбор грамматически и семантически подходящих текстов для их работы. При выборе текста 
учитываются уровень сложности, простота или многослойность языкового материала, соответствие стиля автора 
возрасту и когнитивному потенциалу учащегося, а также развитие целевых компетенций (анализ, интерпретация, 
реструктуризация).

Ключевые слова: реальная компетентность, творческое письмо, научное мышление, письменная речь, незави-
симое мышление, cодержание текста, заявление, грамматика.

KIRISH
Hozirgi o‘quv dasturlari o‘quvchilar dunyoqarashini kengaytirish, intellektual va madaniy kompetensiyala-

rini rivojlantirish maqsadida ijtimoiy-iqtisodiy hayotning xilma-xil jabhalariga oid axborotlarni o‘zlashtirishni va 
shu mavzular bo‘yicha mustaqil fikr bildirishni nazarda tutadi. Mazkur yondashuv doirasida o‘quvchilar uchun 
qiziqarli mavzularni muhokamaga qo‘yish mantiqan asosli, dalillangan va izchil nutq hosil bo‘lishiga kuchli turtki 
beradi.

Biroq “yozma nutqni o‘stirish uchun grammatikani butunlay chetga surish lozim” degan qarash mutlaqo 
xato. O‘quvchilarga yozma matn yaratish uchun tanlanadigan material hech bo‘lmaganda elementar grammatik 
topshiriqlar bilan uyg‘un bo‘lishi yoki matnning grammatik jihatdan to‘g‘ri me’yorlarda tuzilganiga alohida e’tibor 

qaratilishi zarur. Shuningdek, matn sof adabiy tilda bo‘lishi, faqat davr yoki hudud koloritini yoritish zaruratida 
tarixiy va sheva birliklaridan foydalanilishi maqsadga muvofiqdir. O‘quvchilarning yozma ishlari ham ana shu 
talablar mezoniga mos kelishi kerak. Amaliyotda ko‘pincha imlo va punktuatsiya xatolari uchraydi; ularning 
oldini olish uchun ona tili darslarida lug‘at diktantlari va tinish belgilari bo‘yicha tizimli mashqlar yo‘lga qo‘yilishi 
kerak. Yozma nutqni takomillashtirishda leksika va leksik ishlanmalar alohida ustuvorlikka ega. Shu sababli 
o‘quv jarayonida o‘quv lug‘atlari va qomuslar muhim vosita hisoblanadi. Matnning tushunarli va aniq bo‘lishida 
imloviy xatolarning minimallashtirilishi muhim; o‘qituvchi yozma topshiriqlarni tashkil etishda imlo lug‘atiga 
tayanishi, o‘quvchilarni esa uni muntazam qo‘llashga o‘rgatishi lozim.

MAVZUGA OID ADABIYOTLAR SHARHI
Ona tili ta’limida til va so‘z boyligini egallash, leksik imkoniyatlardan oqilona foydalanish ko‘pincha matniy 

topshiriqlarni bajarish jarayonida namoyon bo‘ladi. Psixologik yondashuvda markazda inson turgani bois, 
matnni qabul qilishda subyektning individual ruhiy holati va xususiyatlari chuqur tahlil qilinadi. T.A. Drozdova 
matnni tushunishni psixologik tajriba orqali o‘rganib, uning darajalarini aniqlagan; ammo bu darajalar har doim 
bir maromda yuz bermasligini ko‘rsatadi: sinaluvchilarning 36 foizida tushunish bosqichma-bosqich kechgan 
bo‘lsa, qolganlarida jarayon aralash, betartib va qisqartirilgan holatda kuzatilgan. Tadqiqotchi xulosa qiladi: 
tushunish jarayonining borishi sinaluvchilarning individual-psixologik xususiyatlariga bevosita bog‘liq1.

A.A. Leontev: “Matnning mazmuniy tarkibi ongda bosqichma-bosqich tahlil qilinar ekan, bu tahlil matnni 
tushunish va mazmuniy sharhlash asosida kechadi,” deya ta’kidlaydi. V.P. Belyanin ham matn persepsiyasi va 
mazmuni borasida shunga yaqin fikrlarni ilgari suradi2.

Nutq madaniyatini rivoj topishiga ulkan hissa qo‘shgan Yusuf Xos Xojib, Axmad Yugnakiy, Imom al-Buxoriy, 
Imom at-Termiziy, Abduraxmon Jomiy, Alisher Navoiy, Rudakiy kabi buyuk daholar yaratgan asarlarda, shu
ningdek, Behbudiy, Fitrat, Qori-Niyoziy, Munavvar Qori, Saidrasul Saidazizovlarining ijod namunalarida o‘quv
chi nutqini o‘stirish haqida qimmatli fikrlarni bildirganlar.

TADQIQOT METODOLOGIYASI
Yozma nutqni grammatik jihatdan to‘g‘ri qurish, so‘zlarni o‘rinli qo‘llash uchun nazariy bilim bilan bir qatorda 

uzluksiz mashq zarur. Faqat muntazam amaliyotgina barqaror ko‘nikma va malakalarni shakllantiradi. Demak, 
nutqni o‘stirish bevosita tilning grammatik tuzilishi va lug‘at tarkibini chuqur o‘zlashtirish bilan chambarchas 
bog‘liq. Badiiy asarlarni muntazam o‘qish, zarur parchalarni ko‘chirma qilish, yodlash va turli yozma mashqlarni 
bajarish yozma nutq taraqqiyotini sezilarli darajada qo‘llab-quvvatlaydi.

Shu o‘rinda yana bir jihat: grammatika o‘quvchining mustaqil xulosa chiqarishi, bilimni amaliyotga tatbiq 
etishi, boshqacha aytganda, kuzatishdan qo‘llashgacha bo‘lgan zanjirni mustaqil bosib o‘tishiga xalaqit ber
masligi shart. Amaliyot shuni ko‘rsatadiki, ko‘p o‘quvchilar darslikda berilgan grammatik qoidalarni real hayot 
bilan bog‘lay olmaydi; natijada bu qoidalar tezda unutiladi.

Shunday ekan, ona tili ta’limida asosiy e’tibor o‘quvchining so‘z boyligini kengaytirish, ma’no nozikliklarini 
farqlay olish, bexato yozish, begona fikrni to‘g‘ri anglash, bir fikrni turli shaklda ifodalash, uzilgan fikrni tiklash, 
nutq vaziyatini baholash va til imkoniyatlaridan kontekstga mos foydalanish ko‘nikma va malakalarini shakllan-
tirishga qaratilishi lozim.

TAHLIL VA NATIJALAR
Ona tili ta’limining asosiy maqsadi o‘quvchi shaxsiyatida mustaqil va tanqidiy tafakkurni, boshqalar fikrlarini 

idrok etish qobiliyatini, shuningdek, o‘z mulohazalarini og‘zaki va yozma shaklda savodli, mantiqiy izchil hamda 
ifodali bayon qilish ko‘nikmalarini shakllantirishdan iboratdir. “Davlat ta’lim standarti (DTS)” ushbu jarayonning 
mazmuniy yo‘nalishlarini quyidagicha aniqlaydi:

•	 o‘quvchining intellektual rivojlanishini, fikrlash salohiyatini va mantiqiy tafakkur qobiliyatini takomillashtirish;

•	 moddiy olamni til vositalari orqali kognitiv idrok etish;

•	 fikr, emotsiya va mulohazalarni ona tili resurslaridan samarali foydalangan holda ravon, aniq va obrazli 
ifodalash.

1	 Azimova I. O‘zbek tilidagi gazeta matnlarining mazmuniy persepsiyasining psixolingvistik tadqiqi: F.f.n.dis. monografiya. –Toshkent: 
2008. – 114 b.

2	 Azimova I. O‘zbek tilidagi gazeta matnlarining mazmuniy persepsiyasining psixolingvistik tadqiqi: F.f.n.dis. monografiya. –Toshkent: 
2008. – 114 b.

Zamonaviy ta’lim paradigmasida yosh avlod tafakkurida ijodkorlik va mustaqillikni shakllantirish prioritet 
vazifalardan biri sifatida qaraladi. O‘quv materiali bilan faoliyat murakkab kognitiv jarayon bo‘lib, u quyidagi 
aqliy operatsiyalar majmuini o‘z ichiga oladi:

1.	 Kuzatish: o‘rganilayotgan lingvistik fenomenlarni topshiriq asosida tahlil qilish;

2.	 Izlanish: refleksiya, xotiradan tiklash, savol berish, lug‘at, ensiklopediya, internet resurslari orqali bilimlarni 
kengaytirish;

3.	 Tarkibiy tahlil: hodisaning essensiyasini qismlarga ajratib sharhlash orqali ochib berish;

4.	 Qiyoslash: til birliklarini o‘zaro solishtirish va differensial belgilarini aniqlash;

5.	 Umumlashtirish: o‘xshash xususiyatlar asosida umumiy xulosaga erishish;

6.	 Farqlash: differensial belgilarini ajratib ko‘rsatish;

7.	 Tasniflash: o‘xshashlik va farqlarga ko‘ra fenomenlarni guruhlash;

8.	 Hukm chiqarish: umumlashtirilgan fikr, qoida va xulosalarni shakllantirish;

9.	 Alohidalikni aniqlash: hodisaning boshqa realiyalar bilan korrelyatsiyasini belgilash;

9.	 Qo‘llash: o‘zlashtirilgan bilimlarni og‘zaki va yozma shaklda mustaqil sharhlash, ijodiy matn yaratish.

Ijodiy tafakkur va mustaqil fikrlashning eng oliy ko‘rinishi matn ijod qilish faoliyatidir. Fikrni yozma shaklda 
ifodalash malakasi murakkab kommunikativ kompetensiya sifatida ona tili ta’limining markaziy kriteriyasini 
tashkil etadi. O‘quvchi tomonidan assimilatsiya qilingan bilim, ko‘nikma va malakalar yaratilgan matnda aniq 
aks etadi. Ta’lim sifatini baholashda quyidagi indikatorlar hisobga olinadi:

•	 fikrning mantiqiy uzviyligi va izchilligi;

•	 mavzu murakkabligi va fikrlash chuqurligi;

•	 bayonning mavzuga adekvatligi va mazmuniy aniqligi;

•	 ifoda vositalaridan maqsadga muvofiq foydalanish darajasi;

•	 ortografik va punktuatsion savodxonlik sifati.

DTS talablari doirasida o‘quvchilarda yozma bayon malakasini shakllantirish ona tili ta’limining fundamental 
vazifalaridan biridir. Ona tili va adabiyot fanlari sinergiyasi o‘quvchining nutqiy potensialini kengaytiradi, tilning 
estetik jozibadorligini his qildiradi, leksik boylikni oshiradi, nutqqa badiiy nafosat va uslubiy noziklik bag‘ishlaydi.

Yozma nutq fikrning grammatik, ortografik va punktuatsion normativlarga muvofiq ifodalanishidir. U harflar, 
leksemalar, punktuatsion belgilar, abzas va paragraf kabi ajratish vositalarining to‘g‘ri qo‘llanilishi orqali shakl-
lanadi. Yozma nutq og‘zaki nutqqa nisbatan murakkabroq bo‘lib, o‘quvchidan quyidagi kompetensiyalarni talab 
qiladi:

•	 grammatik jihatdan to‘g‘ri sintaktik konstruktsiyalar tuzish;

•	 so‘zlarni uslubiy jihatdan o‘rinli ishlatish;

•	 fikrni ixcham, izchil va ekspressiv bayon etish;

•	 ifodalangan mulohazalardan xulosa chiqarish malakasi.

Yozma nutqning murakkabligi uning imlo, punktuatsiya tizimi va uslubiy normativlar bilan organik 
bog‘liqligida namoyon bo‘ladi. Har bir leksemani to‘g‘ri yozish, punktuatsion belgilarni adekvat qo‘llash, fikrni 
adabiy me’yorda ifodalash yuqori mas’uliyatni talab etadi. Shu bilan birga, yozma nutqning afzalligi uning 
reviziya, tahrir va takomillashtirish imkoniyatlarida yotadi. O‘quvchi xatolarni aniqlab, bartaraf etish orqali o‘z 
yozma madaniyatini yuksaltiradi. Shunday qilib, ortografiya va punktuatsiya ustida faoliyat aslida matn mazmuni 
ustidagi ishning uzviy davomi sifatida qaraladi.

“Yozma ish” termini ikki asosiy yo‘nalishni qamrab oladi:

1.	 Ilmiy-nazariy yozma ishlar – nazorat turlari, topshiriqlar, ko‘chirib yozish mashqlari kabi fanlararo umumiy 
formatlardir. Ular o‘quvchini ilmiy tafakkurga yo‘naltirib, bilim bazasini mustahkamlashga xizmat qiladi. 
Bunday ishlarning asosiy manbai maktab darsliklari va o‘quv qo‘llanmalaridir.

2.	 Ijodiy yozma ishlar – insho, bayon, tinglab tushunishga asoslangan bayon, diktant kabi turlarni o‘z ichiga 
oladi. Ular o‘quvchilarning kognitiv darajasini, xotira faoliyatini, ortografik savodxonligini, shuningdek, 
analitik va redaksion ko‘nikmalarini rivojlantirishga qaratilgan.

XULOSA VA TAKLIFLAR
Yosh avlodning yozma va og‘zaki savodxonligi zamonaviy ta’limning eng muhim prioritetlaridan biridir. 

Shu sababli ona tili va adabiyot darslarida, shuningdek, barcha fanlar integratsiyasida yozma madaniyatni 
rivojlantirish, to‘g‘ri, ekspressiv va argumentativ yozish malakasini shakllantirish har bir pedagogning funda-
mental vazifasi bo‘lishi zarur. O‘quvchi nutqining rivoji ko‘p jihatdan uning ruhiyatiga, sog‘lom, tetik o‘sishiga, 
axloqiy sifatlariga, o‘quv dasturini o‘zlashtirishda me’yorni bajarilishini ta’minlashga bog‘liqdir. Bu masalalar 
maktabgacha va boshlang‘ich ta’limda o‘z yechimini topishi va o‘quvchilar o‘z ona tilida ravon gapira oladigan 
qilib tarbiyalashga qaratilishi zarur. 

O‘quvchilarning aqliy jarayonini rivojlantirish uchun ularning nutqini o‘stirish zarur. O‘quvchi har bir so‘z 
ma’nosini tushuna olishi uni o‘z nutqida erkin ifodalashga muvofiq bo‘lishi kerak. Tushunchalar tizimiga 
moslashgan o‘quvchi o‘z fikrini jamlab gapirishga va ifodalab berishga o‘rganadi. Nutqni zamonaviy va to‘laqonli 
rivojlantirish uchun atrofdagi odamlar bilan o‘zaro hamkorlik o‘quvchining muloqotga bo‘lgan ehtiyoji tarkibini 
boyitishi zarur.

Foydalanilgan adabiyotlar ro‘yxati:
1.	 Сафарова Р.Г. Шахсни шакллантириш омиллари\\ таълим тараккиёти Ж.. 2001. -Б.60-63.
2.	  Azimova I. O‘zbek tilidagi gazeta matnlarining mazmuniy persepsiyasining psixolingvistik tadqiqi: F.f.n.dis. mono-

grafiya. –Toshkent: 2008. – 114 b.
3.	 Атакулова Н.А. Таълим жараёнида уқувчиларда илмий дунёқарашни шакллантириш. Монография.-Т. 2016.- 

Б.11.
4.	 Газиев Э.Г. Управление учебной деятельностью школников.-Т., Фан,1986.-С 66
5.	 Рахимов Б.Х. Талаба ёшларни илмий тадкикот ишларига юналтиришнинг ижтимоий педагогик асослари. 

монография. Т. Фан. 2007. Б 11-20Б.
6.	 Qodirov M., Ne’matov H., Abduraimova M., Sayfullayeva R., Mengliyev B. Ona tili. Umumiy o‘rta ta’lim maktablarining 

8-sinfi uchun darslik. To‘rtinchi nashr. Toshkent. -2019. -142-b.
7.	 Bobokalonov R., Ne’matova G. Ona tili o‘qitishning yangi texnologiyasi haqida. – Toshkent: 1998. – 30 b.
8.	 Nurmonov A. va boshqalar. O‘zbek tilining nazariy grammatikasi.– Toshkent: O‘qituvchi, 2001. – 219 b.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

410

2025-yil, noyabr, 11-son

Pedagogika fanlari

Pedagogika nazariyasi. Pedagogik ta’limotlar tarixi

